FFRAMWAITH ENGHREIFFTIOL AR GYFER DATGANIAD O BOLISI

Polisi’r Ysgol ar Weithredu yn erbyn Bwlio

Enw’r ysgol:

Dyddiad y polisi:

Aelod(au) o’r staff â chyfrifoldeb:

Dyddiad i’w adolygu:

Rhoi cyfrif am lunio’r polisi a phroses ymgynghori

Noder yn glir:

· bod proses ymgynghori wedi’i chynnal;

· y bobl oedd ynglŷn â hi (h.y. athrawon a staff atodol, disgyblion, rhieni, llywodraethwyr a chyngor yr ysgol); a

· y camau ymgynghori a ddilynwyd. 

Y materion a gafodd sylw:

· ymgynghori;

· diffiniadau;

· strategaethau ar gyfer yr ysgol, y rhieni a’r disgyblion;

· gweithdrefnau;

· proses monitro a gwerthuso;

· cyfrinachedd;

· Polisi Ymddygiad;

· dolennau cyswllt â pholisïau eraill yr ysgol;

· parchu gofynion Canllawiau LlCC:  Parchu Eraill - Medi 2003 (Cylchlythyr 23/2003)

·  dogfen ‘An Evaluation of Anti-Bullying Policies in Schools in Wales – Final Report’ Ysgol Gwyddorau Cymdeithasol Caerdydd – Ionawr 2006.

Diben

Gwarchod lles y disgyblion a’i hyrwyddo, trwy anelu at drefnu amgylchfyd diogel, cadarnhaol ei naws y bydd modd i blant a phobl ifainc wneud y gorau i gyrraedd eu llawn dwf a chael eu trin â pharch a dealltwriaeth ynddo.

Cydnabod bwysiced ydy swyddogaeth fugeiliol yr ysgol o ran lles plant a phobl ifainc.  Yn rhan o ysbryd cyffredinol yr ysgol, bydd yn anelu at roi anogaeth i’r plant i roi gwybod am unrhyw achosion o fwlio a bydd yn cynnig cymorth a strategaethau camu i mewn priodol i ddioddefwyr a gormeswyr fel ei gilydd.

Cydnabod bod modd i arferion bwlio ddigwydd ar bob lefel ac ymdrechu i ofalu na fydd unrhyw aelod o gymuned yr ysgol yn destun na bwlio nac erlid o unrhyw fath gan aelod arall o gymuned yr ysgol.

Nodau ac amcanion y polisi

· Cymryd camau rhagweithiol i atal achosion o fwlio.

· Dangos ymroddiad yr ysgol trwy beidio â goddef unrhyw achos o fwlio.

· Rhoi anogaeth i’r disgyblion ac i’r staff i ymwrthod rhag goddef dim yn dawel.

· Bod gan aelodau o’r staff (yn athrawon a gweithwyr atodol), y llywodraethwyr, y disgyblion a’r rhieni ddealltwriaeth o’r hyn ydy bwlio a’u bod nhw’n gwybod beth i’w wneud pe bai achos yn codi.

· Bod yr ysgol yn cymryd materion bwlio o ddifri ac yn rhoi sicrhâd i’r disgyblion a’r rhieni y bydd pob cefnogaeth iddyn nhw pe bai achos o fwlio’n dod i’r amlwg.

· Gweithio yn rhan o bartneriaeth i gynyddu ymwybyddiaeth ynghylch bwlio a hyrwyddo meddylfryd o beidio â goddef unrhyw achos. 

Diffiniad(au) ar Fwlio

· Ydych chi wedi ymgynghori â’r disgyblion, y rhieni, y llywodraethwyr a’r staff?

· Oes gyda chi ddiffiniad clir o’r hyn ydy bwlio ac ydych chi wedi cydnabod mater grym cymharol perthynas, cyfeirio at elfennau parhâd ac ymyriad ar ryddid a hawliau?

· Ydych chi wedi rhoi enghreifftiau o’r achosion posibl wrth wraidd achos o fwlio (e.e. hiliaeth, ofn gwrywgydwyr, meysydd cyfrifiadurol, ac ati)?

· Ydych chi wedi tynnu sylw at y ffaith nad bwlio mo pob achos?  Fe all ymddygiad, yn achos plant bach yn arbennig, fod yn ymosodol ei natur, ond heb unrhyw fwriad i achosi poen meddwl nac anaf.  Dydy gwrthdaro neu anghytundeb yn achlysurol rhwng dau ddim yn achosion o fwlio.

Pennu ymddygiad yn achos o fwlio

· Rhowch fanylion ynglŷn â’ch diffiniad ar fwlio, gan roi enghreifftiau a chyfeirio at ddeinameg mathau cymdeithasol perthynol pwysig, e.e hiliaeth, y rhywiau, tueddfryd rhywiol, anabledd, iaith, cenedligrwydd.

· Pa fathau o ymddygiad y byddai modd eu dosbarthu yn fwlio?  

· Pam mae achosion o fwlio’n digwydd?

· Cynhwyswch adran a fydd o gymorth i’r rhieni, yr athrawon a’r disgyblion i bennu arferion ymddygiad yn fwlio – trwy restru arwyddion, sumtomau, newid mewn ymddygiad, ac ati.

Strategaethau

Ar gyfer yr ysgol

· Ydych chi wedi dangos sut byddwch chi’n cymhwyso dull ysgol-gyfan o fynd ati?

· Ydych chi wedi cynnwys esboniadau manwl ar ystod eang o strategaethau (ar gyfer y dioddefwr a’r gormeswr fel ei gilydd) a nodi’u cysylltiad nhw â’r cwrícwlwm – h.y. yn thema drawsgwrícwlaidd neu’n thema benodol i’w thrafod yn rhan o ABCh?

· Ydy’ch polisi chi wedi’i llunio yn y fath fodd ag i hyrwyddo cymdeithas gynhwysol?

Ar gyfer rhieni/gwarcheidwaid

· Oes gyda chi strategaethau diamwys i’r rhieni allu eu dilyn?  Beth ydyn nhw?

· Ydych chi wedi cyfeirio at y ffaith bod cael rhieni’r naill ochr a’r llall yn rhan o’r datrys yn bwysig i ddod o hyd i’r ateb?

· Ydych chi wedi’i gwneud hi’n glir i’r rhieni â phwy dylen nhw gysylltu i gael cyngor, gan nodi sut mae dod o hyd i’r sawl sy wedi’i enwi?

· Ydych chi wedi cynnwys, yn rhan o’ch polisi, arweiniad penodol i rieni’r dioddefwyr a’r gormeswyr fel ei gilydd?

· Oes gyda chi daflen trafod materion bwlio sy’n benodol ar gyfer y rhieni?

Ar gyfer y disgyblion

· Nodwch yn glir yr ystod o wahanol ffyrdd – uniongyrchol ac uniongyrchol - sydd yno i ddisgybl allu tynnu sylw at achos o fwlio a manylu arnyn nhw. 

· Rhowch dystiolaeth ynghylch y cymorth sydd ar gael i ddioddefwyr a gormeswyr fel ei gilydd.  (e.e. cyfeillion buarth chwarae, cyngor yr ysgol, cymorth cymheiriaid, blychau postio sôn am fwlio, amser cylch, cylch cyfeillion, cynllun byti, cyflafareddu gan oedolion neu gymheiriaid, gweithio ar y cyd ag asiantaethau allanol a gwasanaethau statudol ac ati).

· Nodwch gydnabyddiaeth o bwysigrwydd ymgynghori â’r disgybl sy’n dioddef bwlio ar gyfer datrys y sefyllfa.

· Ydych chi wedi cynnwys strategaethau mae modd i ddisgyblion eu cymhwyso?

Gweithdrefnau

· Beth ydy’r gweithdrefnau o safbwyntiau amrywiol y staff, y rhieni a’r disgyblion? 

(esboniwch y gwahanol gamau, gan gynnwys datrys gwrthdaro, y byddwch chi’n eu dilyn cyn cymhwyso cosb gwahardd).

· Ym mha fodd bydd yr ysgol yn cyflwyno’r polisi a’r prosesau i aelodau newydd o’r staff, y disgyblion a’r rhieni?

· Ydych chi wedi rhoi ystyriaeth i lunio llifsiartiau i nodi’r gweithdrefnau ar gyfer y staff, y disgyblion a’r rhieni?

· Oes unrhyw weithdrefnau wedi’u sefydlu ynghylch achosion o fwlio y tu hwnt i ffiniau’r ysgol – e.e. disgyblion yn teithio i’r ysgol ac adref neu ar wibdeithiau’r ysgol?  Yng ngoleuni’r dalgylchoedd eang sydd i ysgolion yng Nghymru – a’r angen i gynifer o ddisgyblion deithio i’r ysgol mewn bysiau – efallai bod eisiau ystyried llunio amrediad o gamau gweithredu i fod yn gymorth mewn achosion o’r fath (gweler Parchu Eraill (Medi 2003), rhan 1, tudalen 5).

· Ym mha fodd rydych chi’n bwriadu monitro’r gweithdrefnau a’ï gwerthuso?

· Sut byddwch chi’n cofnodi achosion o fwlio honedig? (gweler taflen gofnodi enghreifftiol sydd wedi’i hatodi).

Monitro a gwerthuso’r polisi a’r gweithdrefnau

· Pwy sy’n gyfrifol am gadw llygad ar y cynnydd a chadarnhau ydy’r polisi’n effeithiol? 

· Pa mor llwyddiannus ydy’r polisi ym marn y staff, y llywodraethwyr a’r rhieni?  Pa dystiolaeth sy?

· Oes unrhyw drafferthion neu feysydd mae angen gwaith ychwanegol ynglŷn â nhw?

· Ym mha fodd byddwch chi’n defnyddio’r cofnodion ar gyfer monitro, am faint byddwch chi’n eu cadw nhw a phwy ddylai gael eu gweld?

· Oes rhywun yn atgoffa’r staff, y disgyblion, y rhieni a’r llywodraethwyr o’r hyn ydy’r polisi, ym mha fodd mae e ar gael iddyn nhw a beth ydy’r gweithdrefnau yn rheolaidd?  

· Fyddwch chi’n gwneud defnydd o’r wybodaeth a gasglwyd i adolygu’r polisi a’i ddiweddaru yn rheolaidd – o leiaf bob blwyddyn? 

Nodiadau Ychwanegol

Bydd angen bod y polisi’n parchu Deddf ‘Yr Iaith Gymraeg’ a bydd eisiau ystyriaeth i anghenion ieithyddol y disgyblion hynny sy heb y Gymraeg na’r Saesneg yn iaith gyntaf iddyn nhw - neu heb fod yn iaith gyntaf i’w rhieni.

